
«Parrokia bizi bat
izatea lortu
dugula, guztion
artean, uste dut»
TOLOSALDEA  Villabona, Alkiza
eta Asteasuko erretorea 
izan da azken urteetan 6 I. G.



ZZurea da hitza

Tolosa eta Bidegoian
arteko errepidea
konpondu

Joan den asteetan, Tolosa eta Bide-
goian arteko bidean, berritze lane-
tan aritu dira. Beno, egia esa, ez dut
uste, horri berritze lan esatea dagoe-
nik, berrikuntzak normalean, hobe-
tzeko izaten baitira, eta ez okertze-
ko. Joan den astean, bi egunetan
hiru istripu izan ziren errepide ho-
rretan, eta hori ez da batere ohikoa.
Brea botatzen aritu dira, eta harri
txintxarrez josita utzi ditu ingurua.
Ondorioz, autoek labain egiten zu-
ten, nahiz eta bustita ez egon. Jakin
dudanez, Albizturko Udalekoek,
hau ikusita, berriro ere brea botatze-
ko eskatu zien Aldundiko ardura-
dunei, eta bigarren aldiz bota dute.
Baina gauzak ez dira hobetu, are
gehiago, okertu egin dela esango
nuke. Ziurrenik, egindako lana ikus-
katzera norbait etorriko zen, baina
ez dakit nora begira egon den. Gai-
nontzekoetan, horrelako lanak ikusi
izan ditudanean, brea bota, eta den-
bora batez, bide hori itxita egoten
da, hau lehortu dadin. Baina, hemen
ez dute horrelakorik egin, bota eta
segituan irekitzen dute bidea, ondo-
rioz, brea lehortu gabe degoenez,
auto guztia zikintzen da. Horrega-
tik, badakit hau Foru Aldundiaren
eskuduntza dela, baina mesedez
zerbait egin dezatela hau konpon-
tzeko. Bestela ere izaten baitira
nahiko istripu.
Herritar bat.

Kondeko aldapan
badenak, txikiagoak

Jarri zituztenetik kexatu izan gara,
ni eta nire inguruan ezagutzen du-
dan jendea. Kondeko aldapako
errepidean zeuden badenak han-
diegiak zirela. Autoa ia-ia geratu

egin behar zen hauek pasa ahal iza-
teko.

Baina kolektorearentzat egin be-
har zituzten lanak bukatuta ikusi
dut txikiagoak jarri dituztela; bazen
garaia. Azkenean kaso egin digute
eta autoa moteldu bai baina ez da
oso-osorik geratu behar bertatik
igarotzeko. Herritar bezala, beraz,
eskerrak eman beharrean nago, ga-
raia zen.
Borja.

Kondeko aldapako
iritziari erantzuna 

Badenak apaldu dituztela bai, baina
zorua «berdintzen» aritu zena, ba-
tez ere piszinatatik gorako aldapan:
badirudi bera ere ardoz berdinduta
zebilela. Obren arduraduna gonbi-
datuko nuke motoz edo bizikletaz
aldapa igo edo jeistera, a ber ze irdi-
tzen zaion «fin de obra» horren kali-
tatea. Total: Tolosa-Dakar etxean
daukagu.
Iñigo.

Zorionak TAKeko 
neskei

Oso pozgarria izan zen pasa den as-
tean gure herriko neskak arraunean
Donostian ikustea. Lehendabiziko
aldia zen emakumezkoen estropa-
dak ikusteko aukera zegoena, eta
han, gainera, gure herrikoak ikustea
oso berezia da. Bai, ez ziren finalera
pasa, baina gauza hor egotea da. Eta
aurten finalean egon ez badira ere,
ziur datorren urtean egongo direla.
Benetan, zorionak!
Miguel (Tolosa).

Zer egin bizilagunek
zarata handia ateratzen
dutenean?

Arazo txiki bat daukat nire etxean,

eta hemen idaztea pentsatu dut, ea
hurrengo astean norbaitek zer edo
zer jartzen duen gaiaren inguruan.
Kontua da, ni azken pisuan bizi nai-
zela, eta ni baino bi solairu beherago
bizi direnen ahotsak entzuten ditu-
dala etengabe. Oso ozen hitz egiten
dute, ozenegi, eta nire pisutik ezezik
kaletik ere entzuten dira euren elka-
rrizketa guztiak. Zer egiten da ho-
rrelako kasuetan? Gertatzen al dira
horrelakoak?
Mikel.

Autoena ez da inoiz
bukatzen

Betirako al da Ibarran eutoekin du-
gun arazoa? Aspalditik daukagun
arazoa da jendeak edozein lekutan
aparkatzen duela. Legearen aldetik,
Udaletik ematen dizuten erantzuna
da ez dutela gruarik, eta bidea ozto-
patzen badu gaizki aparkatuta da-
goen autoak, orduan bai egiten du-
tela zerbait, Ertzaintzak edo. Arazo
larriena herriaren sarreran gerta-
tzen da, Euskal Herria kalean. Hor
egunero egunero daukagu arazoa,
eta pazientzia handia eduki behar

dugu hor bizi garenok! Ez da posi-
ble! Mesedez eskatzen dut egin de-
zatela zerbait. Nahikoa arazo dau-
kagu bestela ere aparkatzeko lekua
bilatzerako orduan, eta gainera bi-
garren ilaran gaizki aparkatzen du-
tenak ditugu hor. Batzuk zamalane-
tan aparkatzen dute, eta horregatik
kamioiek-eta ez dute lekurik eta bi-
garren ilaran gaizki utzi behar dute.
Eta hor daude baita ere tabernara
joan behar dutelako zerbait hartze-
ra autoa gaizki aparkatzen dutenak,
noski soilik euren txilborra begira-
tzen dutenak dira hauek. Ez da posi-
ble horrela jarraitzea, eta hau egu-
nero errepikatzea. Nahikoa da!
Nerea.

Eskerrik asko 
zine-forumekoei

Zinema zalea naiz baina oro har zi-
nema komertziala ez zait gehiegi
gustatzen, salbuespenak salbues-
pen. Horrexegatik eskertu nahi dut
astero zine-forum saioan ematen
dituzten filmengatik. Egia esan, de-
netik eta herrialde guztietako fil-
mak ikusi izan ditut bertan eta es-

Atal honetan zuen kexak, iradokizunak, eskertzak... argitaratzen ditugu ostiralero. Horiek guri helarazteko hainbat 
bide dituzue aukeran: Interneten, ‘www.tolosaldekohitza.info’ webguneko ‘Zurea da hitza’ atala erabiliz; e-mail bidez,

‘tolosaldean@tolosaldekohitza.info’ helbidera bidaliz edota 943 65 56 95 telefono zenbakira deituta.

kertzekoa da kultura sailak komer-
tzialatik kanpo ere zerbait egin nahi
izatea. Beraz, urte hauetan bertan
aritu direnei zorionak eta eskerrik
asko.
Aitor.

Irrintziko Azoka Berezia

Villabonako herritar bat naiz eta la-
runbatean Irrintzik antolatuta izan
zen azoka aipatu nahiko nuke. Urte
batzuk badira hau antolatzen ari di-
rela eta urtez urte hobera doa. He-
rrian oso giro ona sortzen du, postu
ezberdinak ikusi daitezke leku des-
berdinetakoak eta kalitate handiko-
ak. Irrintzikoek jartzen duten pin-
txo eta tragorako tarteak ere oso ha-
rrera ona izaten du. Erosketa txiki
eta berezi batzuk egin eta gero herri-
tarrekin solasteko aukera parega-
bea jartzen du. Oroitzen dudanez
urtero sekulako beroa egiten du eta
jende piloa biltzen da, aurten, euria
egin du eta honek zatartzen duen
arren jende asko hurbildu da eta po-
lita izan da ere. Animo eta honelako-
ak antolatzen jarraitu! Herriari bizia
emateko ekitaldi polita.

Hirukidekoak 
Kontxako banderan

Hirukiden aspalditik dago arrau-
nerako zaletasuna eta lehengo eta
oraingo kideak ontzi ezberdine-
tan ibili izan dira edo dabiltza.
Oraingo honetan ,Izaskun Peña-
garikano eta Olatz Ortiz Batxiler-
goko bigarren mailako ikasleek
eta Gaizka Garmendia irakasleak
parte hartu dute asteburuan buru-
tutako Kontxako Banderan. Ikas-

leak larunbatean aritu ziren Ema-
kumezkoen lehian eta badakigun
bezala bosgarren postu eskuratu
zuten; gutxigatik ez ziren igande-
ko estropadan jardun. Gaizkak,
ordea, San Pedroko traineruan pa-
troi lana ederki bete zuen eta lehen
txanda irabazi zuten. Sailka-
pen orokorrean seigarrenak izan
ziren.

Tolosasaldean arraun egiteko
aukerak aurrera doazela dirudi;
Zerkausi parean puzten den hor-

ma jarriz Berazubiraino batelek la-
saitasunez igotzea izango dute.
Gainera Ibiur urtegia bukatzen
dutenean 2000 metroko entrena-
lekua geratuko da, mugikorreako
aproposa eta traineruan ikasteko
bikaina.

Azkar hurrengo denbo-
raldia prestatu behar da, ani-
mo!
Hirukide ikastetxea
http://www.tolosaldekohitza.info/
blogak/hirukide

BBlogteka

HHilberriak 

KARLA LEKUONA ETXEBERRIA

Lehendakari ohia
Horrenbeste lan egin ondoren

zoaz lasai hara gora
zuk piztutako sugarra 

beti bizirik mantenduko da

OIARTZUNEN
2008ko irailaren
19a

OIARTZUN K.E.

KARLA LEKUONA ETXEBERRIA
Lagun eta senide nahasturik batean,
erki gozatu yeu hirekin elkarlanean.

Xaharrekin zahar hintzen, haurrekin haur,
beti jolasean. 

Irriparra sortzen ziguk hi oroitzean, 
biño, hutsunea utzi duk 
gure barren barrenean

OIARTZUNEN
2008ko irailaren
19a

‘JUANENE’-REN FAMILIA

Hileta elizkizunak gaur izango dira, arratsaldeko
19:00etan, Oiartzungo San Esteban parrokian



Bremengo Musikariak antzezlaneko aktoreak.HITZA

Paraiso Antzerki Taldearen
‘Bremengo Musikariak’
antzezlana bihar, Leidorren
Tolosa ›› Bihar, 17:00etan
da saioa; balio ugari
zabaltzen ditu antzezlanak;
sarrerak ohiko moduan
eskura daitezke.

ERREDAKZIOA

Gaztetxoenei zuzendutako an-
tzerki saioa izango da bihar arra-
tsaldean, Leidor aretoan. Hain zu-
zen ere, Paraiso Antzerki Taldea-
ren Bremengo Musikariak lana
izango da ikusgai, 17:00etatik au-
rrera.

Tomas Fernandez Alonsoren
zuzendaritzapean Eriz Alberdi,
Tomas Fdez Alonso bera, Ramon
Monje eta Sara Susaeta dira an-
tzezle lanetan ariko direnak.
Grimm Anaien alegia ezagunetik
abiatuz, Paraiso Antzerki Taldeak
bertsio berezi bat egin du, non erri-
madun testua eta musika batzen
diren, giro bitalista eta poetikoa
sortuz.

Amets bera buruan
Lau aktore musikarik, kontzertu
baten erdian, era komiko eta musi-
kalean beren zoritxarrak konta-
tzen dituzte: astoa, txakurra, katua
eta oilarra dira. Guztiak bizitza ika-
ragarri baten sufrimenduez kexa-
tzen dira: bakardadea eta kolpeak,
gosea, kateak, ibilaldi luzeak eta la-
bean amaitzeko beldurra... Zalan-
tzazko ikuspegi horren aurrean

amets bat nagusitzen da: Bremen.
Eta horrela hasten da abentura.

Hantxe doaz, munduko bidee-
tatik lau musikariak abesten eta
musika-tresnak jotzen, nekeak eta
etxeko minak harrapatzen dituen
arte. Une horretantxe, etxe bat
azaltzen da, gaua igarotzeko ater-
pe segurua dirudiena. Baina gau
hori ez da lasaia izango, hiriko
gangster talde batek etxe hori hau-
tatu duelako bere harrapakina ez-
kutatu ahal izateko. Zorionez, zor-
tea lau lagunen alde egongo da eta
beren bidaia jarraitu ahal izango
dute.

Balio ugari barnean
Ikuskizuna bizitzeko alaitasunari,
laguntasunaren balioari, bidearen
zailtasunei aurre egiteko ausardia-
ri eta helmugara elkarrekin iriste-
ko itxaropenari egindako kantua
da. Helburua ez da soilik geografi-
koa, izan ere Bremen edozein le-
kutan egon daiteke, musika nota
bakoitzaren bihotzean edo musika
nota bat jotzen den edozein zoko-
tan.

Sarrerak ohiko lekuetan eskura-
tu ahalko dituzte bihar arratsalde-
ko saiora joatera animatzen dire-
nek gaztetxo eta gurasoek. 

Orfeoiaren hurrengo
saiorako sarrerak salgai
TOLOSA ]Tolosako Orfeoiaren 10.
urteurreneko ospakizunen baitan,
Tolosan eskaini zuen lehen obra
plazaratuko dute berriro: Jesus
Guridiren El Caserio. Zartzuela za-
leek ekoizpen honetaz gozatzeko
aukera ona dute urriaren 18an,
20:30ean, Leidor antzokian. Zale-
entzat, sarrerak salgai daude da-
goeneko Kutxaren webgunean,
eta zinemako leihatilan.

Tolosako Caritasek mantak
eta lo zakuak behar ditu
TOLOSA ]Tolosako Caritas-eko ar-
duradunek azaldu dutenez, man-
tak eta lo zakuak behar dituzte. 
Euren egoitzan, hau da, parroki
etxearen ondoan, entregatu dai-
tezke hauek.

Euskara ikastaroak
antolatu ditu Ereitek
TOLOSA ]Ereite elkarte kulturani-
tzak euskara ikastaroak antolatu
ditu aurreko urteetan bezala, etor-
kinentzat. Larunbatero izango dira
hauek Kultur Etxean, 10:00etan.
Izena emateko elkartearekin jarri
behar da harremanetan.

L Laburrak

Larrialdiak. ((112)) 
OSASUNA.
Alegialdea.Osasun z.: 943 653212
Anoeta-Alkiza-Hernialde.
Medikua: 943 65 23 39
Asteasu.Medikua: 943 692423
Baliarrain. Medikua: 943 889003 
Berastegi-Elduain. 
Medikua: 943 683361
Bidegoian.Medikua: 943 681134
Ibarraldea. Osasun etxea: 943 672411
Ikaztegieta.Medikua: 943 653329
Irura. Osasun zentroa: 943 690720
Leitza. Osasun z.: 948 510800
Orendain. Medikua: 943 655595
Orexa. Medikua: 943 682228
Tolosa.
Anbulatorioa, larriald:943 461111
San Esteban: 943 006800
Gernikako arbola:943 006900
Amarozko dispen.: 943 672637
Asuncion klinika:943 675799 - 
943 67 53 90 (larrialdiak)
DYA: 943 672536
Gurutze Gorria:943 674888
Villabona.Anbulat.: 943 006970
Zizurkil. Aiztondo zerb: 943 693930
GARRAIOAK.
Renfe:902 24 02 02
Donostiako autobusa:943 361740
Tolosaldea bus: 943 650621
Leitzaran autob.:948 221015
Taxia: 943 670420
Taxia (Leitza): 608 873016
BESTERIK.
Ertzaintza: 943 538820
Tolosa-Udaltzaingoa: 943 675858
Tolargi: 943 650016
Iurramendi egoitza: 943 670325
Tolosa gasa: 943 675320
Alkoholiko anonimoak: 943 248474

TTelefonoak

Euskaraz hitz egitean sortzen
diren gatazkak kudeatzen jakiteko
Tolosa ›› TELP ikastaroa
antolatu du Tolosako
Udalak; irailaren 24a
izango da izena 
emateko azken eguna.

ERREDAKZIOA

Tolosako Udaleko Euskara Ba-
tzordeak antolatuta, TELP ikasta-
roa eskainiko dute iraileko azken
astean eta urriko lehenengoan.
Euskaldunei, eguneroko bizitzan
sortzen zaizkien hizkuntza gataz-
kak gainditzea du helburu ikasta-
roak, eta Aitzol Udal Euskaltegian
emango dute.

Taller d´Espai Lingüistic Perso-
nal (TELP) izena du ikastaroak,
eta bizitzan zehar noiz edo noiz
inori gertatu izan zaion edo zaiz-
kion uneengatik sortua izan da.
«Euskaldun askori gertatzen zaio

tentsio-guneak bizitzea, euskaraz
egin eta parean duenak ez dakiela-
ko, erdaraz egiteko eskatu diolako,
erantzun txarren bat eman diola-
ko...», azaltzen dute Udaletik. 

Hizkuntza-gatazkak
kudeatzeko tresnak
TELP ikastaro honekin egoera be-
rezi horietan nola jokatu ikasiko
ahalko da, «euskaraz aritzeko zure
eskubideari eutsi eta modu aserti-
boan erantzuna emanez gustura-
go geratzeko». Eguneroko hiz-
kuntza-gatazka hauek egoki kude-
atzeko tresnak eskuratu ahalko
dira ikastaroan, ahalik eta energia
gutxien gastatuz eta probetxu lin-
guistiko handiena atereaz.

Euskaldun orori zuzendua
Euskaraz egin nahi duen edono-
rentzat, «hizkuntza sumisioan
erori gabe». Ikastaro honetan azal-

dutako teknikak «oso baliaga-
rriak» dira esparru desberdineta-
ko hiztunentzat: ikasleak, irakas-
leak, enpresetako langileak, fun-
tzionariak...

10 orduko ikastaroa izango da,
eta bi saiotan banatuta egongo da.
Irailaren 25ean izango da lehenda-
biziko saioa eta urriaren 2an biga-
rrena, ostegunak biak. Hauek
17:00etatik 22:00etara izango dira
Aitzol Udal Euskaltegian (Rondi-
lla kalea, 34). Ikastaro hauetan par-
te hartzeko 10 euro ordaindu be-
harko dira. Izen ematea Tolosako
Udaleko Euskara zerbitzuan egin
beharko da, bertara joanez, 943 69
74 53 zenbakira deituta edota ia-
zaldegi@tolosakoudala.net helbi-
dera idatzita. 20 lagunentzat da
ikastaroa, beraz, azkarren izena
ematen dutenek izango dute le-
kua. Horretarako azken eguna hi-
laren 24a izango da.

Umeak pilotan Belabietan.N. GARCIA

Sendi Ekintza
Pilota Eskolan
izena emateko
epea zabalik
dagoeneko

Ibarra ›› Ibarrako gaztetxo
guztiei zuzendurikoa da;
prebenjamin, benjamin eta
alebinek har dezakete parte. 

ERREDAKZIOA

Sendi Ekintza Pilota Eskolak jaki-
narazi nahi du urriaren 2an mar-
txan jarriko direla pilota ikastaro-
ak. Ibarrako gaztetxo guztiei zu-
zendurikoak dira hauek, eta
Belabieta kiroldegianemango di-
tuzte. 

Hiru maila ezberdinetan bana-
tuko dituzte ikastaroak. Prebenja-
minak asteartero izango dituzte
eskolak, 17:00etatik 18:00etara;
benjaminek asteazkena eta oste-
gunetan izango dituzte eskolak,
17:00etatik 18:00etara; eta alebi-
nek astearte eta ostegunetan,
18:00etatik 19:00etara.

Izena eman nahi dutenek Bela-
bieta kiroldegira jo beharko dute,
edo bestela 625 70 78 29 zenbakira
deitu.

Bihar
Futbola 
]Berazubiko zelaian, preferente
mailako partida, 17:00etan, 
Tolosa CF eta Arrasateren artean.
]Usabal kiroldegiaren zelaian, in-
fantil txiki mailan,Tolosa CF eta
Arrasateren arteko partida,
10:30ean.
]Usabal kiroldegiaren zelaian, ju-
benil ohorezko mailakoen partida,
Tolosa CF eta Idiazabalen artean,
15:30ean.
]Usabal kiroldegiaren zelaian, 
Tolosa CFko nesken partida, Uro-
laren aurka, 17:30ean. 
Herri kirolak 
]Urrezko Aizkora Txapelketaren
Ligako saioa, Triangulon,
18:00etan. Floren Nazabal, Anjel
Arrospide  eta Arria V. a aizkoran.
Tartean, Perurena I.a eta Perurena
II.a harri-jasotzaileak.

KKirol  jarduera



Aimar Irigoien eta Jose Ramon Iruretagoiena hilaren 28an izango dira aurrez aurre, Tolosako zezen-plazan.E. EZEIZA

Hilaren 28an, zezen-plazan jokatuko da aspaldiko
desafioarik entzutetsuena. Aimar Irigoien eta
Izeta II.a izango dira aurrez aurre. Apustuak
errezildarraren alde daude oraingoz.

«Mendeko
apustua»
ESTI EZEIZA

A spaldian, elkarrengandik
ezkutuan baldin badabil-
tza ere, herenegun berri-

ro ere aurrez aurre agertu ziren Ai-
mar Irigoien eta Joxe Ramon Iru-
retagoiena Izeta II.a. Bederatzi
egun besterik ez dira falta «men-
deko apustua» izango dena joka-
tzeko. Bi harri-jasotzaileak egun
handiaren zain urduri baldin ba-
daude ere, itxuraz, lasai, eta patsa-
datsu ageri dira. Izan ere, orain
arerio baldin badira ere, biak aspal-
diko lagunak dira.  

Martxoan, Izeta II.ak irrati saio
batean botatako desafio batetik
abiatu zen dena. Honi erantzutea
erabaki zuen Irigoien gazteak, eta
egun gutxiren buruan, apirilaren
12an hain zuzen, adostasun batera
iritsiz, «mendeko apustua» izango
dena hitzartu zuten. Usadio zaha-
rrekin jarraituz, Tolosa inguruan
apustuen eszenatoki izan den
Kantabriko tabernan elkartu ziren
bi aurkariak, baldintzak eta kon-
tratua adosteko. 

Harri-jasotzaileen plaza 
izango da zezen-plaza
Herri kiroletako hainbat desafio
eta apusturen eszenatoki izan da
Tolosako zezen-plaza, eta orain-
goan ere, hau aukeratu dute bi ha-
rri-jasotzaileek. Herenegun Tolo-
sako udaletxeko batzar aretoan
egindako agerraldian, azaldu
zuen, kiroletako zinegotzi den Os-
car Renedok zalantzarik ez zuten
izan baimena emateko garaian.
Ekitaldi berean, eskerrak eman
zizkion Udalari, kirolarien ordez-
kari den Patxi Jauregik, eta aurre-
rantzean ere, herri kirolak bultza-
tzeko eskatu zien.

Sarrerak 45 eurotan jarri dituzte
salgai, eta eskualdeko herri haue-
tako ohiko lekuetan eros daitezke:
Tolosan, Villabonan, Leitzan eta
Asteasun. Gero, egunean bertan
ere, Tolosako zezen-plazako
leihatilan salgai egongo dira. Sa-
rrerak jadanik salgai jarrita daude,
eta ziztu bizian ari dira saltzen. Be-

raz, desafio hori bertatik bertara
ikusteaz gain leku on batetik ikusi
nahi dutenek, mugitu beharra
dute.

Bi aurkariek fisikoki ongi aurki-
tzen direla agertu zuten herene-
gun. Biek ere, «alferrikako kiloak»
botatzen saiatu dira, entrenamen-
tu gogorrak eginez. Irigoienek na-
barmendu zuen, «inoiz ez zuela
horrelako apusturik egin, eta pres-
takuntza oso gogorra» ari dela iza-
ten. Orain arte hiru eta bost minu-
tuko txandatan aritu izan da, eta
«hamar minutuekoetan, nekea pi-
latzen joaten da, eta birika indar-
tsuak izan behar dituzu» dio erre-
zildarrak. Orain dela 14 urte antze-
ko apustu bat jokatu zuen
harri-jasotzaile aiarrak. Kasu ho-
rretan, Landarbide izan zuen are-
rio. Gainera, mota honetako ha-
rriekin askotan lan egindakoa da
Izeta II, eta eroso sentitzen da ho-
nekin.

Gutxi gorabeherako marka ba-
tetaz galdetzean, biek ere ez dute
zenbakirik ematen. Izeta II.aren
esanetan, «kalkuluak egiten aritu
baldin bagara ere, askotan etxeko-
ek ez dute batere balio, eta hobe
zenbakirik ez ematea». 

Herri kirolak eta apustuak
Herri kirolen mundua oso lotua
dago apustuenarekin, eta gehiago
horrenbesteko ikusmina sortzen
duten demetan. Baina, oraingo ho-
netan, era berezian egin beharko
dituzte zaletuek beraien jokoak.
Izan ere, Eusko Jaurlaritzaren
lege berriarekin, orain makinen bi-
tartez egin beharko dira baten edo
bestearen aldeko hautua. Euskal
Jokoa enpresaren apustu etxeetan
jendea barra barra dabil dagoene-
ko, eta hauek luzatutako datuen
arabera, jende gehiena Irigoienen
alde dago. Hala, trabeskakoetan,
70-100i ari dira jokatzen errezilda-
rraren alde. Gainera, aipatzekoa
da, oraingoz, apustu gehien egin
diren tokia Kantabriko taberna
dela. Dena den, egunak aurrera
joan ahala gauzak aldatu daitezke. 

›› DESAFIOAREN BALDINTZAK

]Harri-jasotzaileak.
Aimar Irigoien eta Izeta II.a
]Eguna. Irailak 28.
]Ordua.12:00ak.
]Tokia.Tolosako zezen-plaza.
]Bakoitzak erabiliko duen harria.
137,5 kiloko kubikoa.
]Egin beharreko lana.Harri-jaso-
tzaile bakoitzak hamar minutuko

hiru txanda izango ditu. Txanda
batetik bestera bost minutuko
atsedenaldia izango dute harri-ja-
sotzaileek. Bakoitzak bi laguntzaile
eraman ahal izango ditu.
]Dirua.Alde bakoitzak 20.000
euro jarriko ditu. Sarreren irabazia
eta gastuak erdibana banatuko
dira.

Ondo merezitako tragoxka

TOLOSA ]Atzotik garagardoz bustita ibiliko dira tolosarrak zein kanpotik
datozenak. Izan ere, X. Garagardo Azokak ateak ireki zituen atzo oho-
rezko gonbidatuekin gainera. Lehen tragoxka emakumezko txirrindula-
rien eskutik etorri zen eta guztietan bereziena Leire Olaberria ikaztegie-
tarraren presentzia izan zen. Ondoren, Zerkausia txiki geratu zen gara-
gardo zaleentzat. Beste hiru egunez 25 garagardo mota desberdin
dastatzeko aukera izango da. Udazkenaren eta ikasturtearen etorrerak
ere badituela bere alde onak... A. IMAZ

‘Mintzalaguna’-n parte
hartzeko deialdia
Tolosa ›› 605 612 125
telefono zenbakian 
edo ‘mintzalaguna@
euskalerria.org’ helbidean
eman daiteke izena.

ERREDAKZIOA

Iaz bezalaxe, Aitzol Udal Euskal-
tegiak Mintzalaguna proiektua
abiarazi du. Honen bitartez euska-
ra ikasten aritu diren edo ari diren,
edota hitz egiteko arazoak dituzte-
nek (lotsatu egiten direlako, ez du-
telako norekin hitz egin...) euskal-
dun zaharrekin euskara praktika-

tzeko aukera izango dute. Hala,
euskaldun berria eta euskal hiztu-
nak elkartu nahi ditu Mintzalagu-
nak, astean ordubetez, gutxienez,
euskaraz hitz egin dezaten. Hala,
Euskaltegitik euskal hiztunak par-
te hartzera animatu nahi dituzte.

Programa hau doakoa da; inte-
resa dutenek 605612125 zenba-
kian edota mintzalaguna@euska-
lerria .org helbidean eman dezake-
te izena.

Mintzalagunaren proiektuaren
helburua, hain zuzen, euskaldun
berrien motibazioa eta erabilera
indartzea da eta, gainera, ikasita-
koa eguneroko bizitzan erabiltzea.

Odol-ematea izango da
gaur balioanitzeko gelan
AMEZKETA ]Amezketarrek odola
emateko aukera izango dute gaur
arratsaldean. Hain zuzen ere,
18:30etik 20:30era balioanitzeko
gelara hurbiltzen direnek izango
dute horretarako aukera.

Tolargi eta Tolosagasaren
argazki lehiaketa amaitzear
TOLOSA ]Tolargik eta Tolosagasak
2009 urteko Tolosako egutegia
osatzeko argazki lehiaketa amai-
tzear du Tolosa eta bere jaiakgaiaz.
Argazki lehiaketan parte hartu
nahi dutenek nahi adina argazki
aurkeztu ahal izango dituzte To-
largiren (Rondilla kalea, 34 be-
hea).

Etzi Mendi Bizikleta
Martxa eta maratoi erdia
LEITZA ]Mendi Bizikleta Martxa
eta maratoi erdia egingo dute etzi,
Plazaola Partzuergo turistikoak
Naturbideen Europako Egunare-
kin bat eginez antolatuta. Maratoi
erdia 21 kilometrokoa da eta irtee-
ra Leitzako Erreka sagardotegian
izango du, 09:30ean. Mendi bizi-
kleta martxan, berriz, Andoaindik
10:00etan abiatuko dira bizikleta-
zaleak eta Leitzatik 11:30ean. Pla-
zaola tren geltoki zaharretik Le-
kunberrira abiatuko dira 15 kilo-
metroko ibilbidea eginez.

L Laburrak

Iaz proiektuan parte hartu zutenak.HITZA



«Uste dut parrokia bizi bat izatea
lortu dugula denon artean»
Erlijioa›› Taldean lan egiten saiatu dela dio Joxan
Larrañagak, parrokia denon artean eramaten, 
eta egindako lan horrekin «gustura» gelditzen da.

E Elkarrizketa JOXAN LARRAÑAGA › Villabona, Alkiza eta Asteasuko erretorea

IMANOL GARCIA

Eskualdeko hiru herritan erretore
bezala jardun ondoren, Joxan La-
rrañaga (Deba, 1956) Oñatira le-
kualdatu dute. Vilabonan 16 urtez,
Alkizan 8 urtez eta Asteasun 5 ur-
tez aritu da erretore bezala. Aurre-
ko asteburuan, bai Alkizan bai As-
teasun bazkari-omenaldia egin
zioten eta Villabonako eliztarrek
igande honetan egingo diote. Hila-
ren 27an Villabonan azken meza

emango du, bere ordezkoa izango
den Bittor Gorriarekin eta gotzai-
narekin batera.
Nola izan da Oñatira lekualdatze-
arena?
Gotzaitegitik jasotzen duzu deia.
Oñatiko erretorea jubilatu egiten
da eta bete egin behar zen hutsune
hori eta niri proposatu zidaten.
Orain bost urte berziklatze ikasta-
ro bat egitera joan nintzen Madri-
lera, hango fakultate batean. or-

duan nik proposatu nuen izan zite-
keela aukera bat lekuz aldatzeko.
Orduan ez zuten ikusi eta eskatu
zidaten gotzaitegitik jarraitzeko.
Erniobea pastoral barrutia indartu
nahi genuen, sekularren parte har-
tzearen inguruan eta hemen ja-
rraitzeko esan zidaten eta Asteasu-
ko erretore ere izendatu ninduten.
Eta lekuz aldatzeko nahia baze-
nuen?
Nik aldaketa nahia banuen. Irudi-
tzen zait norberak baduela parroki
batean proiektu bat proposatzeko
eta hori betetzen denean, arriskua
da leku horretan finkatzea. Garbi
esan behar dut oso gustura egon
naizela Villabonan eta bailaran.

Zein izan da aipatu duzun proiek-
tu hori?
Proiektua esaterakoan, parrokia
ulertzeko era esan nahi dut. Batik
bat, sekularren parte-hartzea eta
dauden komisioak suspertzea.
Uste dut lortu dugula parrokia bizi
bat egitea denon artean. Ni behin-
tzat gustura gelditzen naiz. Jende-
aren parte-hartzea nahiko ona
izan da eta ni saiatu izan naiz talde-
an lan egiten, ez bakarrik apaizak
esaten duena egiten, baizik parro-
kia denon artean eramaten. Azken
batean, gu batetik bestera ibiltzen
gara eta bertan gelditzen direnak
dira bertako kristau elkartekoak.
Hori nolabait transmititu nahian

ibili naiz, eta, beno, jende heldua-
rentzat hori ulertzea zailagoa egi-
ten zaie. Ohituta egon direlako
erretore jaunak azken hitza izate-
ra. Gazte jendeak hobeto ulertu du
eta gehiago inplikatu da ardurak
eta erabakiak hartzerakoan. 
Nola ikusten duzu gaur egungo
elizaren egoera? Elizkizunetara
joaten direnen batez bestekoa
adinean aurrera doa.  
Mezara joaten den jendea errefe-
rente bezala hartzen bada, garbi
dago eliza zahartzen eta gutxitzen

ari dela. Baina parrokia osoari be-
giratzen badugu, lehen esan beza-
la, nahiko bizia dago, taldeak ba-
daude eta maila horretan jende
asko mugitzen da. Egun, Villabo-
nan, ehundik gora boluntario dira
parte hartzen dutenak eta hori
bada zerbait. Bestalde, oraindik ez
dugu asko galdu deialdiaren alde-
tik. Eskaera badago katekesirako,
astialdirako... Sendotzarako bai
jaitsi dela. Ni Villabonara iritsi nin-
tzenean, ibiltzen ziren 70 bat gazte
sendotzan eta azkeneko urte
hauetan dozena batera iristen dira.
Beraz, kopurua jaitsi da nabarmen.
Baina gero beste errealitate bat
dago lehen egoten ez zena, guraso
gazteena, adibidez. Lehen baino
presentzia handiagoa dute.
Eta presentzia hori nola handitu
da?
Katekesiaren aurreneko bi urteak
katekesi familiarra egitea erabaki
genuen, hau da, familia inplikatu
egin behar dela seme-alaben sinis-
men heziketan. Ez dugu esaten ka-
tekistak daudela eta aurrera. De-
non artean eraman beharrekoa da
eta gurasoek nahi badute sinismen
heziketa bat beraien seme-alaben-
tzat, beraiek dira lehen arduradu-
nak. Horrek sortu du giro eta inte-
grazio bat, lehen egoten ez zena,
eta horrekin oso gustura noa ni: az-
ken hamar urteotan katekesi fami-
liarra martxan dago eta nabaritzen
da.

I. GARCIA

«Ehundik gora dira
boluntario bezala 
aritzen direnak
Villabonako parrokian»

LANA
]Zerbitzaria. Esperientziadun
zerbitzaria behar dugu. Astelehe-
netik ostiralera eta igandeak jai.
943 67 04 46.  

SALGAI
]Etxea. Etxebizitza salgai, Tolosa-
ko Alde Zaharrean. merkea. Obra
egin behar da. Interesatuek deitu:
657 23 00 11 edo 634 91 94 82. 
]Furgoneta. Fiat Ducato, 2007
urtekoa. 120 zaldi. 28.000 kilome-
tro. Lau pertsonentzako, lo egin

eta bidaiatzeko hornitua. Klimati-
zadorea. ABS balaztak, berogailu
estatikoa, aurreko eserleku girato-
rioak. Komuna ere badu.  
626 78 68 17. amaiaaro@terra.es.
]Furgoneta. Peugeot Partner die-
sela. Egoera onean. Interesatuak
deitu: 649 51 09 41.

ALOKAIRUA
]Etxebizitza. Etxebizitza bat har-
tuko genuke alokairuan Tolosan,
Ibarran, Villabonan edo ingurue-
tan. 635 71 24 44.

Iragarki laburrak
Kale hezitzaileen
lokala
inauguratuta
ZIZURKIL ]Kale hezitzaileen inau-
gurazioa egin zuten atzo arratsal-
dean merienda batekin. Hemen-
dik aurrera, kale hezitzaileak ber-
tan izango dira asteartetan LH5
eta LH6 mailako gazteentzat, os-
tegunetan DBH1etik 18 urte bitar-
tekoentzat eta ostiraletan LH5etik
18 urte bitartekoentzat. 16:30etik
19:30era izango da egun horietako
ordutegia . I. GARCIA



Ibarrako Bai Euskal Herriari eta Haitzetan Raju Mendi Taldeko kideak aurtengo ekimena aurkezten.A. IMAZ

Euskal Herrian zehar
ikurrina aldarrikatuz ibiliko
dira menditik mendira
Ibarra ›› Bai Euskal 
Herriari eta Haitzetan 
Raju Mendi Taldeak
aurtengo mendi irteeren 
egitaraua aurkeztu dute. 

ASIER IMAZ

Ibarrako Bai Euskal Herriari eta
Haitzetan Raju Mendi Taldeak,
Euskal Herrian zehar, geurea iku-
rrina! egitasmoa aurkeztu zuen
atzo Benito Izagirre kultur etxean. 

Iragan urtean egin bezala, bi tal-
deek elkarlanean zazpi mendi irte-
era antolatu dituzte. Euskal Herri-
ko lurralde bakoitzera irteera bat
egingo dute eta aurtengoan Gipuz-
koan hasiko dira hilaren 28an. 

Zergatik ‘Euskal Herrian 
zehar, geurea ikurrina!’ ?
Aurkezpen ekitaldian, antolatzai-
leak leloaren zergatiak azaldu zi-
tuzten: « Ikurrina euskaldun guz-
tiok batzen gaituen ikurra da; erre-

sistentzia ikur bat. Bere historian
zehar bezala, azken aldian ere era-
soak jasotzen ari da. Nafarroan
adibidez, ia legez kanpokoa da eta
udaletxeetan zintzilikatzea debe-
katurik dago. Lapurdi, Behe Nafa-
rroan eta Xiberoan folklore ikur

bezala saltzen dute bertako hain-
bat agintarik. Gipuzkoa, Bizkaia
eta Araban berriz, Espainiako ban-
dera ezartzen ari dira ondoan, iku-
rrina honen menpekoa balitz be-
zala. Gauza hauek uste baino 
garrantzi handiagoa daukate.
Geurea ikurrina dela aldarrikatze-
ko aukeratu dugu lelo hau». 

Mendi irteera bakoitzean, hau
da, lurralde bakoitzean, mendi
tontorretan ikurrina bat eta idatzi
bat uzten joango direla ere aipatu
dute antolatzaileek. 

Lehen irteera: hilaren 28an
Ibilaldi errazak izango omen dira,
«jai giroan ibiliko ohi gara». Hau
horrela den edo ez jakin nahi due-
nak, lehen aukera hilaren 28an

edukiko du. Zarautz eta Deba arte-
ko ibilbidea egingo dute kostako
paisaia ederrei begira, txakolin
mahasti artetik. Zarautzera kotxez
gerturatuko dira, eta ondoren De-
batik trenez itzuliko dira abiapun-
tura. 4 edo 5 orduko ibilaldia izan-
go omen da, «nahi duenak Debara-
ko bainujantzia ere eraman
dezake». 

Lehen irteeran parte hartu nahi
duenak 09:00etan Ibarrako plaza-
ra agertzea besterik ez du izango
hilaren 28an.

Gipuzkoaren ondoren, Nafa-
rroaren txanda etorriko da.
«Urriaren 12an Urbasara joango
gara bizikletan». Ondoren Lapur-
di, Behe Nafarroa, Bizkaia, Araba
eta Xiberoa etorriko dira. 

ETZI AZOKAN, EHNA TRAMITATZEKO AUKERA 

Ibarra, azoka eta piparraazoka berezian, etzi, Euskal Herriko Naziotasun
Aitormena edo EHNA tramitatzeko aukera egongo dela azaldu du Iba-
rrako Bai Euskal Herriari taldeak. 10:00etatik 14:00etara, 3 argazki, errol-
da agiria eta 15 euro eraman beharko dira udaletxera, bertan jarriko bai-
tute tramitaziorako mahaia. 

Horretaz gain, Bai Euskal Herriarik ikurrinak jarriko ditu salgai azokan,
mendi irteeretako argazkiak biltzen dituen CD ekin batera. Argazki haue-
kin eginiko erakusketa, Kultur Etxetik kalera aterako dute etzi, plaza ingu-
ruan erakusketa ikusteko aukera egongo delarik. 

«Ikurrina euskaldun
guztiok batzen gaituen
ikurra da. Erresistentzia
ikur bat da»

Isun sinbolikoak, helduek ikasteko 
IBARRA ]San Lorenzo Udaltalde 21ek antolatutako Mugikortasun Astea-
ren baitan, isun sinbolikoak jarri zituzten atzokoan Ibarran. Gazteenak,
Uzturpe ikastolako Lehen Hezkuntzako 5., 6. eta 7. mailako ikasleak, izan
ziren isunak jartzeko arduradunak, hartara helduei ere autoa behar beza-
la erabiltzen irakasteko ahalegina eginaz. Gaurkoan Berastegiren txanda
izango da eta 09:15etik 11:15era bizikleten txekeoa egingo dute. Ondoren,
11:30ean, Muñagorri ikastetxeko Lehen Hezkuntzako ikasleek bizikleta
martxa egingo dute. REBEKA CALVO

Manipulatzaile karneta
lortzeko ikastaroak
LEITZA ]Udalak jakinarazi duenez,
ikastaroak antolatu ditu ostalari-
tzan eta komertzioan lan egiteko
behar den manipulatzaile karneta
lortzeko. Izena eman nahi duenak
udaletxera joan beharko du edo
948 51 00 09 telefono zenbakira
deitu. 

Gaurtik aurrera piper
erreak salgai merkatuan
LEITZA ]Ostiralero herriko plazan
egiten den merkatuan, garaiak be-
rak dakartzan berrikuntzak ego-
nen dira salgai gaurkoan. Hala, 
Leitzan hain gustukoak diren 
piper erreak erosteko aukera ego-
nen da gaurtik aurrera herriko
merkatuan. 

Ezohiko bilkura gaur,
20:30ean, udaletxean
LEITZA ]Udalbatzaren ezohiko bil-
kura egingo da gaur 20:30ean
udaletxean. Bertan EAE-ANV al-
derdiaren ilegalizazioaren inguru-
ko mozioa eztabaidatu eta bozka-
tuko dute udal ordezkariek. 

Etzi 10:00etan Leitzako 
IV. Txapelketako finalak
LEITZA ]Amazabal pilotalekuan
etzi jokatuko dira Leitzako IV. Txa-
pelketako finalak. Binakako pilota
txapelketaren bost partida jokatu-
ko dira 10:00etatik aurrera: alebi-
nen, infantilen, kadeteen, jubenilen
eta nagusien mailako finalak, hain
zuzen ere. 

Zelarainen espetxeratzea
salatzeko manifestazioa
VILLABONA ]Julen Zelarain eta Am-
nistiaren Aldeko Mugimenduaren
aurkako epaiketa eta zigorrak sa-
latzeko, eskualdeko manifestazioa
egingo da gaur 20:00etan herriko
plazatik irtenda. Billabonatarra, 20
kiderekin batera, herenegun epai-
tu zuen Audientzia Nazionalak.  

Mobilizazioa gaur
20:00etan plazan
LEITZA ]Herritarrek azaldu dute-
nez, azken egunetako epaiketak
salatzeko eta «Euskal Herriak bizi
duen salbuespen egoerari Stop!»
esateko, mobilizazioa egingo da
gaur 20:00etan plazan. 

L Laburrak



Jaiak
] Irura. Jaien hasiera 19:30ean, su-
ziria, Herensugea ateratzea txala-
parta-hotsekin eta kalejira bu-
ruhandi eta erraldoiekin eta The
Jones Brothers txarangarekin,
21:00etan Barrikotea San Miguel
plazan The Jones Brothers txaran-
garekin eta 24:00etan dantzaldia
Joselu anaiekin.
]Tolosa. Tolosako Musika Banda
Garagardo Festaren baitan ariko
da Zerkausian 20:00etan.Ondo-
ren, DJ Black-en emanaldia
23:00etan. 

Zinema
]Tolosa. Glu glu ekoiztetxeak Ez-
ker eskumaantzezlana aurkeztuko
du 20:30ean Leidor aretoan. Iñake
irastorza eta Loli Astoreka dira ak-
toreak.

Jaiak
]Tolosa. Nancy McPhee filma
emango dute Donostiako Zine-
maldiaren barruan Leidorren, 
ikasleentzat euskaraz 10:00etatik
aurrera.

Ikastaroak
]Villabona. Helga Massetani ar-
tista argentinarraren arte tailerra
Sacem lantegi ohian eta Larrea au-
zoan. Izen-ematea,
helgamass@gmail.comedo udale-
txean 8.00etatik 14.00etara (943
692100).

›› GUARDIAKO FARMAZIAK
]Tolosa. Santamaria, I. Nafarroa
etorbidea, 2. 943 654610.
]Leitza. Campos, M.Z. Elbarren,
95. 112.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

Urte askoan!
Maddi Etxeberria Garmendia

(Tolosa). Gaur 2 urte. 
Zorionak familikoen partetik.

Urte askoan!
Juan Larreta Jauregi

(Amezketa). Muxu handi bat
familia guztiaren partetik.

AAgurrak

‹‹ Goiza Arratsaldea Tenperatura Bihar
2008-09-19

Eguraldia

›› 20°›› 13°

GOIZA OSTARTEAK
ARRATS.OSTARTEAK
BEROENA 20°
HOTZENA 15°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Noelia Lataburu
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Iñigo Terradillos. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 033. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 032. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Ikusmenaren gozamenerako...

PIRINIOAK ]
Patxi Eceiza 
Jauregi, gurean
parte hartu 
duten askok 
bezala, 
Pirinioetan 
igaro du 
oporraldia. 
«Argazki hau 
Pirinioetako 
Collarada 
menditik 
aterata dago, 
Ibon de Ip izena
du», azaldu du.

LANDAK  ]
Landatan 
ateratako 

argazkia 
bidali digu 

Nerea Olano 
de Nicolak. 

Lorean erlea 
ikusten dela 

argazki ederra 
bidali digu.

VENEZIA  ] 
Ainhoa Izurieta 

Bilbaok, mungiarra
izanagatik , gure
lehiaketan parte

hartu nahi izan du
argazki honekin:

«Veneziako 
kanal nagusian

gondola bat.  
Atzean: 

Rialtoko zubi 
ospetsua.


